
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	УЛААН АЛИМ

	Г. Амар орчуулав.

	 

	Шөнө дүл болсон хэр нь Исабеков бодол болон суусаар байлаа. Эхлээд юу гэж бичдэг бил ээ? Ер нь энэ захиандаа юу бичих болж байна аа? Яасан хэцүү, яасан бүтэлгүй юм бэ? Бичих юм хуримталсаар хуримталсаар зөндөө болжээ. Тэр минь ийм хожуу үнэнээ хэлэхэд ойлгож авах бол уу?

	Энэ хоёр олон жил хэрүүл маргаантай амьдарчээ. Гэтэл одоо болсон хойно, бие биеэ өчнөөн их гомдоож, үргэлжид шударга бус зэмлэж, өчнөөн олон удаа, хэрэлдэж өчнөөн эвлэрч, бүр сүүлдээ таарахаа байгаад салчихсан хойно тэр минь ухаан зарж, үгүй ер нь зүгээр л хүний ёсоор ойлгож намайг уучлах бол уу? Ханилан суусныхаа анхны жилүүдийнх шиг харгүй, цагаан цайлган болж чадах болов уу? Ингэж чадахгүй бол яана? Ойлгож авахгүй юм уу, дахиад л эмэгтэй хүний төрх намба зол хувьгүйн тухай урсгаж гарвал бүр балрах нь тэр. Тэгвэл яах вэ? гэх мэтчилэн бодно.

	Авгайнхаа тэгж ярихад наадах чинь эм хүний атаа жөтөө байна гэж хэлдэг байснаа Исабеков саналаа. Авгай нь дандаа л үеийнхээ хүүхнүүдэд атаархаж,

	— Тэдний хар хүн айлд ирчихсэн хэр нь л авгайгаасаа нүд салгахгүй юм. Тэр ч байтугай өмнө нь өвдөг сөхөрч суугаад туфлийнх нь үдээсийг уяж өгөхдөө ч амьтан хүнээс зовохгүй байхыг нь харав уу? гэдэг байлаа.

	— Би тэгж аальгүйтэж нялуурч байж чадахгүй юм байна шүү дээ гэж Исабеков үгийг нь тас цохидог байв.

	— Юуны чинь нялуурах? Чамд даанч юмны учир ойлгох сэхээ алга, юу гэлтэй юм бэ дээ, хайр дурлалаасаа эвгүйрхэж байгаа гэх үү, ер юу гэхээ мэдэхгүй байна. Юутай ч гэсэн би л ингэж байж чадахгүй, хайртай хүн минь надад ил дурлахаасаа айдаггүй байхыг хүснэ. Тэргүй бол намайг доромжилсон хэрэг. Чи ер нь энэ тухай насандаа ч бодоогүй хүн шүү дээ гэхэд нь

	— Бодохыг ч хүсэхгүй байна. Ингэж байх зав ч алга. Чи ийм завгүй, бас тэгээд цол хамгаалах чинь өнөө маргааш болчхоод байхад огтын хэрэггүй, гутлын үдээс уясан уяагүйг анхаарч байдгийг чинь ер ойлгохгүй байна! гэжээ.

	— Чамтай юм ярихын хэрэг алга, чи даанч юм ойлгохгүй амьтан юм аа гэдэг байлаа.

	Гэтэл одоо Исабеков ойлгодог болжээ. Ер авгай нь ямар учиртай юу хэлдэг байсныг ойлгож, хэдийгээр өөрийгөө буруутгаагүй ч юутай ч гэсэн манай авгайд зөв тал байгаа ажээ гэдгийг сая л ойлгосон хэрэг билээ.

	Тэдний авгай гудамжаар явахдаа хүмүүсийн харцыг заавал булаадаг байжээ. Энэ нь Исабековт аятайхан санагдаж манай авгай ч ёстой эмэгтэй хүний намбатай ухаалаг сайхан юм даа гэж боддог сон. Алхах гишгэх нь хүртэл сайхан санагддаг байв. Алхахдаа хөнгөхөн сайхан, өндөр нарийн өсгийтэй туфли өмсчхөөд явахыг нь харвал жаахан охин гэмээр санагддаг байв. Бас бүжиглэхдээ ямар сайн гэж санана, хүмүүс хараад шагширч байхыг нь мэдмэгц нүд нь юутай жавхлантай сэргэлэн болдог гэж санана! Исабеков ийм үед бүр ч их дурладаг байжээ.

	Гэлээ ч гэсэн түүний чухам юунд нь дурлаж байгаагаа ч бодолгүй чөлөөтэй дурлахад нь ямархан нэгэн зүйл саад болдог байжээ. Зүгээр л дурлах, хэтэрхий бүрэг байдлаасаа салахын тулд биеэ албадах хэрэгтэй гэдгийг бүдэг бадаг гадарлаад, орхиж хэрэггүй зүйлээ залуу насандаа орхичихсон мэт байх тул идэр залуу болох юм сан гэж бодогджээ.

	Чухам одоо буруу гэж хэлж болох зүйл байгаа л юм бол түүнээ хүлээх хэрэг Исабековт үлджээ. Гэвч түүний сэтгэлийг өөр нэгэн зүйл түгшүүлж байв. Тэр нь хүмүүсийн ярьдгаар зан аашаараа таарсангүй тул нэгэн хэсэгтээ бие биеэсээ хол байж цаашид хэрхэхээ нэгмөсөн шийдэх гэж салчхаад байгаа одоо үед тэдний авгай өнгөрсөн амьдралаа хөндлөнгөөс нь харахыг оролдож зүрхлэх болов уу? Ингэж зүрхлэхгүй бол яана? Тэгээд л дуусах хэрэг үү? Үгүй ээ, би ийм байдалд хүргэхгүй гэж бодно.

	Исабеков хэдэнтээ үзгээ барьж авсан боловч буцааж тавиад үс гэзгээ сагсайлгаж удтал уруу царайлан зогсжээ.

	Сүүлчийн автобуснууд байшингийн буланд түр зогсож зорчигчдыг суулгаад намар цагийн харуй бүрийн дундуур улаан гэрлээ анивчуулсаар алга болно. 

	Нэгэн залуу хархүү, айлын нь охинтой хэдэн удаа гадаа хаалганд хүрч ирснээ дахиад л эргэж тэгснээ дахиад л ирэх бөгөөд тэд цэцэрлэгийн хүүхдүүд шиг хөтлөлдөн явна.

	Тэртээ холд хотын олон чийдэнгийн дээгүүр цаана түүдэг гал улалзаж харагдана. Энэ лав хоньчны түүдэг биз ээ. Энэхэн агшнаа тэнд хүрч очоод бодож санах юмгүй шөнийн жихүүн хүйтнээс жихэрсхийн сууж улаан харганын мөчрийг хугачин галд хийж байх юм сан гэж бодогдлоо.

	Дараа нь Исабеков унтлагын өрөө рүү очиж охин Анарагаа харахаар цонхноос холджээ. Охин нь хөнжлөөрөө хучаад даарсандаа царай нь хөхөрсхийн унтаж байх нь мөн ч том болж дээ гэж санамаар байв. Анара тайван унтаж байхыг ажваас өдөр ядартлаа гүйж харайсан нь лавтай. Тийм ээ, охин нь өнөөдөр ямар хэрэг тарьснаа сэжиглэх юмгүй тайван унтаж байлаа. Ай, Анарка! Өнөөдөр аавынхаа сэтгэлийг яаж донсолсныг мэдэх юм алга! Яагаад ийм орой болтол унтахгүй байгааг нь ч мэдсэнгүй! Исабеков охиноо харж харж «Тайван унтаж байгаа чинь их сайн байна. Өсөж том болоод элдвийг эргэцүүлэн нойр хулжих цаг ирэх л бий. Үүнээс тойрч гарсан хүн лав алга биз ээ. Одоо унтаад л бай, сайхан зүүдлээд унтаад л бай» гэж битүүдээ ерөөжээ.

	Исабеков өдөр нь Анарагаа хөдөө гаргасан юм. Тэр бээр хээр гараад эхтэй нь ямар байдалтай байгаагаа хэлэх санаатай байж. Эхнэр нь ч үүнийг захиандаа шууд шаардаж байв. Исабеков, охиндоо ээж чинь Москвад зөвхөн цол хамгаалах гэж удаад байгаа бус ерөөсөө тус тусдаа байя гэж бодсоноос удаж байгаа юм, тэгэхлээр чи хэнийгээ дагахаа шийдэх ёстой гэж учраа гаргах бодолтой байсан юм. Хүүхдийн хувьд аюултай энэ яриаг хэлэх гэхээс Исабеков зүрхлэхгүй байсан тул хотоос зайдуу газар хэлбэл арай дээр байх магад, Ташкент орж эрдэм шинжилгээний институтэд байнга суурьших гэж байгаа эхийгээ дагахгүй намайг л дагаж таарна гэж лавтай боджээ.

	Анараг хашаан дотор тоглож байхад эцэг нь дуудаж: 

	— Ноосон цамцаа өмс, хоёулаа хөдөө явъя гэхэд

	— Хөдөө явна гэнэ ээ! гэж Анара баярлан дэвхцэн хэлээд, — Юунд тэр вэ? гэж гэнэт гайхан асуужээ.

	— Зүгээр л салхинд явъя гэж Исабеков хариулжээ.

	Гудамжинд хүн амьтан маш олон тул машинууд арай чарай явах нь Исабековын эгдүүг хүргэнэ. Бүтэн сайн өдөр дандаа л ийм байдаг. Тэднийг хотын дүүргээс гарахад машин нэгэнт цөөрчээ. «Волга» тэрэг намалзсаар хурдаа авч, өндөр өндөр модоор эмжсэн чилгэр хар тосон зам өгсөн өгссөөр алсын уулсын өөд чиглэсэн нь тэдний өмнө дурайв. Исабеков тэртээ алсад цайран харагдах цаст оргилуудыг дув дуугүй ширтэн явна.

	— Аав аа, аяархан яв л даа гэж Анараг хэлэхэд Исабеков хурдаа саалаа.

	— Чи айв уу? гэж асуухад

	— Үгүй. Зүгээр л гэж охин нь хэлээд дахиад хажуугийн цонхонд нүүрээ наав.

	— Чи хурдан явахад их дуртай байсан шүү дээ гэхэд Анара эргэж харсангүй, юу ч дуулаагүй юм шиг таг дуугүй суулаа.

	Исабеков, охиныхоо нимгэн ноосон цамцан цаанаас түмбийх мөр, зөөлөн хар буржгар үс унжсан нарийхан хүзүүг харж машины хаалганд бөгтийн наалдсан биеийг нь ажиглахад нэг л хачин санагджээ. Охин, нэг л бодлогоширсон шинжтэй байв.

	Гадарлаж байгаа юм уу? Бид, хүүхэд юмыг тун амархан тусгадаг гэдгийг мартдаг шүү дээ, гэхдээ яагаад энэ тухай юу ч асуусангүй вэ? гэх мэтээр бодов.

	Исабеков ийн бодоод нэг л эвгүй болов. Гэвч энэ хаанаас мэдэх вэ? Мэдэхгүй байж таарна. Бид хоёрын аль алин нь мэдүүлэх юм хийгээгүй, гэвч юмыг яаж мэдэх вэ! Хүүхдийн сэтгэхүйг эвдэх л хамгийн аюултай зүйл гэж үргэлж боддог сон. Ер хүний сэтгэлийг эвдэхэд амархан, эвлэрүүлж зөөлрүүлэхэд хэцүү, тэр ч байтугай яах ч аргагүй болох нь олонтоо байдаг. Үүний үр дүнд сэтгэлийн өвчтэй болно. Гэтэл Анара бол зүв зүгээр хүүхэд. Нэг юм гадарлаж байж мэдэх юм шүү. Би ч гэсэн бага байхдаа гэртээ болсон муу юм бүхнийг мэддэг байсан. Тэгэхэд миний яаж зовж байгааг хүн ер мэддэггүй байсан. За яах вэ. Эрт орой алин боловч дуулах л байх даа. Би хэлж давахгүй нь, ээж нь хэлбэл шулуухан шударга юм дээр байх. 

	Үгүй ээ, би хэлбэл дээр байх. Арга алга. Энэ хэвээрээ байгаад байж хэрэггүй. Аль эсвэл зөвхөн надад л ингэж бодогдож байгаа юм уу. Анарочка зүгээр л цонхоор харж, навч унахыг сонирхож яваа ч юм бил үү, үгүй тэгээд ямар ч гэсэн хэлэх л хэрэгтэй. Ай, яасан ч сайхан өдөр вэ дээ! Сэтгэл санаа энэ өдөр шиг сайхан байсан бол уу... гэх мэтийн түмэн бодол орж ирнэ.

	Унасан навч зам бүрхээд, намар цаг тул эл хуль. Үнэндээ ч ингэж хурдлаад юугаа хийнэ гэж Исабеков бодлоо. Навчис алгуурхан далбаганан эргэлдсээр газар унаж, зарим нь машины урд дээр унаж, нэгэн агшнаа салхины шилэнд наалдах шиг болсноо хажуу тийш хийсэн, машинаас хоцрохгүйг хичээх мэт ямархан нэгэн хугацаанд зэрэгцэн ниснэ. Замын хоёр хажуугаар гандаж хагдарсан тариан талбай, усан үзмийн тариалан шарлан үзэгдэж гэрийн хошоонгорын талбай ногоорон нэлийнэ. Газар хагалж яваа трактор дээгүүр хар тодол шувууд эргэлдээд алтан намрын сүүлчийг аргагүй л мэдэгдүүлнэ.

	«Бороо орохлоор хамаг юм нороод харанхуйлж сайхан өнгөө алдана даа» гэж Исабеков харамсан бодлоо. Тэр бээр асаагуураа чирхийлгэн тамхиа асааж татах зуураа охин руугаа нүд буландвал Анара цонхоор гадагш шагайсан хэвээрээ л байв.

	— Анара! Чи яагаад дуугүй явна? гэж асуухад охин эцэг өөдөө гайхан ширтсэн боловч юм хэлсэнгүй.

	— Чи өчигдөр даалгавраа хийсэн биз дээ? гэж асуухад зүгээр толгой дохижээ.

	— Энд их сайхан байна, тийм үү? гэхэд

	— Тийм ээ, их гоё байна гэж хариулав.

	Ер нь энэ мэтийн үхээнц юм асуугаад хэнд хэрэгтэй юм бэ? Анара яагаад байгаа юм бол? Бид хоёр үүнээс өмнө зүв зүгээр ярьж болоод л байдаг сан. Би л өнөөдөр үхээнц оргиод байгаа байлгүй гэж бодохдоо Исабеков их л бухимдав.

	Исабеков охиныхоо анхаарлыг татах санаатай хүлээн авагчаа залгахад машин дотор эрэгтэй хүүхдийн часхийсэн танил дуу түгэн тархлаа.

	— Робертино байна! гэж Анара цочин дуу алдаад, — Аав аа, Робертино байна шүү дээ! Манай ангийнхан эрэгтэй эмэгтэйгүй цөмөөрөө дуртай. Та ч гэсэн дуртай биз дээ? Ээж бас дуртай гэж шулганажээ.

	— Тийм ээ, Анара минь. Ээж нь ч бас дуртай. Охин минь чи яасан том болоов дээ гэж Исабеков охиныхоо хар хүрэн нүдэнд гэнэт оч бадрахыг харж гайхан толгойг нь илэн байж хэлээд, — Би чамайг надад гомдсон юм байх даа гэж бодож явлаа гэлээ.

	— Яалаа гэж дээ, аав аа!

	— За тэгвэл сайн байна, алив хоёулаа сонсъё. Сүүлд нь Шубертын тухай. Робертиногийн эх орны тухай чамд ярьж өгнө гэв.

	Тэднийг ийн ярилцах зуур «Ave Maria»-гийн сүрлэг сайхан аялгуу намрын тэнгэрт түгэн тарж намар цагийг ч, газар дэлхийг ч, хүний сэтгэлийг ч өргөн мандуулах мэт байв. Гэнэт Исабековын сэтгэлд алтан наран, алсын уулс, Робертиногийн хоолой, охины нь догдлол цөм нэгдэн нэгэн хөг аялгуу шиг санагджээ. 

	Ер хүн бүхэн сайн сайхныг мөрөөддөг биз ээ. Энэ бол хүний өөрийн нь төрөлхийн жам бололтой. Гэтэл бид үүнийг анзааралгүй явсаар тэр сайхан юмаа эвдэх удаа байдаг. Одоо ч гэсэн Исабеков хүүхдийн биеэ олж бэхжээгүй яваа тэр сайхан төсөөллийг эвдэх гэж явна.

	 

	Робертино дуулсаар л, Анара аяархан даган дуулсаар явна. Энэ хооронд машин засмал замаас гарч нэгэн том алимын цэцэрлэгийг тойроод голын зүг эргэв.

	Исабековынхон зун ийшээ ирдэг байсан юм. Энд хүн ирэх нь ховор. Гол нь жижигхэн, хүйтэн устай ёроолын чулуунууд нь нэвт харагдаж байдаг энэ газар наранд шарах газар огт байхгүй. Гэхдээ голын цаад эргийн хажуугаас эхлээд арсгар барсгар оройтой том уулс шууд залгадаг нь сонин сайхан тэр уулсын оройгоос том том үхэр чулуунууд гол хүртэл өнхөрч ирсэн агаад Анара тэр чулуунд авирах дуртай байжээ. Энэ бүхэн Исабековыг ийш нь татсан ч байж болох юм.

	Үд дундын үе тул хавь ойр нам гүм. Анара үхэр чулуунууд руу гүйж очоод Робертиног дуурайсан хэвээрээ явахад дуу нь нэгэн үе тод болж, нэгэн үе дуулдахгүй болж байлаа.

	Ave Maria-гийн аялгуу Исабековын ойноос ер салахгүй эргэн тойрны юмс цөм шинэ болсон юм шиг санагдана. Голын эргийн цэцэрлэгийн үр жимсийг нэгэнт хураасан тул хоосорч эзгүйрээд жимс түүх хүн дахин ирэх юм бnш байгаа гэж чих тавих мэт чив чимээгүй байна. Бас цэцэрлэгийн хайс даган хэдэн нуруу өвс байх нь зун цагийн дурсгал болсон мэт ажээ. Эд лав зун цагийн үнэрийг хамгаас удаан хадгалах биз ээ. Зун энд бүх юм өөр л байсан байх даа. Гэвч Исабеков энд ирж байгаагүй юм шиг, санах юм ер алга. Тэртээд цагаан цагаан үүл гарч ирэхэд хөдөө тосгонд очих юм сан гэж санагдлаа. Тийшээ очоогүй мөн ч уджээ.

	Анараг зөрөг даган цэцэрлэгийн зүг харайж явахыг хармагц юун төлөө ийш ирлээ гэж бодоод:

	— Чи хаачих нь вэ? гэж дуудлаа.

	— Цэцэрлэг рүү очъё. Модонд авирна гэв.

	— Чамд юм хэлэх гэсэн юм гэхэд

	— Юу вэ? Робертино юу? гэв.

	— Тийм.

	— За би сүүлд сонсъё, одоохон ирнэ гээд Анара цэцэрлэг рүү дэгдэн орлоо.

	Охиндоо юү гэж, ямар янзтай хэлэх билээ гэдгээ Исабеков дахиад л бодож гарлаа. Хэлэх гэж байгаа юм нь аймшигтай тэнэг зүйл мэт санагдаад энэхүү намрын өдөр «Ave Maria»-гийн аялгуунаа үүссэн сэтгэгдэл, Робертиногийн хоолойтой яагаад ч авцалдамгүй байлаа. Хачин эвгүй санагдахад Анара тэндээ удаасай, хэлэх гээд байгаа зүйлийг минь хэлүүлэх гэж битгий албадаасай гэж бодоход хүрэв. 

	Исабеков толгойгоо гудайлган буруу харин газар сууж байснаа цэцэрлэг дотроос Анарагийн нэгэн юмыг гайхан шагшрах мэт дуу гарахад овсхийн цочжээ.

	— Аав аа, аав аа! Хараач, би оллоо! гэх нь дуулдав.

	Исабеков эргэж харсангүй, охиныгоо хэрхэн баярлан хөөрөн амьсгаадан гүйж ирэхийг сонсон суужээ. Анара хар эрчээрээ хүрч ирээд аавыгаа хүзүүдэн том гэгчийн улаан алим харууллаа

	— Алим ол оо юу? гэхэд

	— Тэгсэн бүр навчин дор нуугдчихаад юу ч харагдахгүй байсан, ямар зальтай юм бэ. Би олоод л авсан даа. Дэнлүү шиг гэрэлтэж байсан. Энэ лав хамгийн сүүлчийн хамгийн амттай нь байх аа. Өөр нэг ч алга. Ямар сайхан бэ, хар л даа, үнэр нь гэж яана! Яг л нар шиг юм аа гэж охиныхоо шулганан хэлэхэд:

	— Тийм ээ, их сайхан алим байна гэж Исабеков хэлснээ гэнэт өөрөө ч мэдэлгүй, — Анара минь, чи мэдэж байна уу, наадах чинь азтай хүнд олддог юм. Энэ алим чинь бүхэл зунжин чамайг хүлээгээд л өөр хүн үзчих вий гээд нуугдаад байж шүү дээ. Тэгээд чи олсон байна. Үүнийг идсэн хүн тун жаргалтай явна гэж хэлчихлээ.

	Исабеков алимыг алчуураараа арчаад охиндоо сарвайж:

	— Ид гэхэд нь

	— Робертиногоо хэзээ ярих юм бэ? гэв.

	— Сүүлд ярина, чи цэцэрлэгт жаахан тогло л доо гэв.

	— Аав аа, та намайг модонд авирахдаа ямар мундаг гэж санана. Алимын мод өндөр том, мөчир нь бүдүүн, авирахад эвтэй юм. Гэтэл энэ долоогоно арзгар өргөстэй муу мод юм аа.

	— Чи тэгвэл сайн модонд нь авирахгүй юү гэж Исабеков инээн хэлэв

	— Аав аа, та ганц удаа ч гэсэн ийм алим олсон уу? гэж Анара гэнэт асуужээ.

	Исабеков бүр барьц алдлаа. Хариу хэлэхээсээ өмнө нэгэн хэсэг дуугүй байснаа аяархнаар:

	— Тийм ээ, чи явж тогло доо, би эндээ жаахан амаръя гэжээ.

	Анара улаан алимаа барьсан хэвээрээ цэцэрлэг рүү гүйхэд Исабеков өөр нэгэн улаан алимын бодолд орж ийм ч сонин тохиолдол байх гэж дээ хэмээн гайхан суужээ. Тэр бас л яг ийм сайхан улаан алим олсон юм. Тэгэхдээ яг энэ цэцэрлэг биш, бараг л энэ гэсэн үг дээ. Энэ цэцэрлэгийн нөгөө талын тарианы талбай руу орсон налуу дээрээс олсон юм санжээ. 

	 

	* * *

	 

	Исабеков дайны сүүлээр хотод ирж, одоо багшилж байгаа энэ хөдөө аж ахуйн дээд сургуульдаа орсон юм.

	Яг л намрын ийм өдрийн өглөө тэдний ангийнхан бүгдээрээ хотын захад орших хамтралын лууван хураахаар том том чулуутай замаар явж билээ. Тэгэхэд энэ замыг цардаж засаагүй байсан хэрэг.

	Өдөржин ажиллаж, хувь хар талхаа хэдийнээ идчихээд оройхон хэрд хот руугаа зүглэхдээ цөм өлсөж ядарсан байлаа. Тэд замд дайралдсан хамтралын цэцэрлэг рүү бөөнөөрөө оржээ. Аль эрт жимс хураасан боловч завшаанаа ганц нэг хүнд хэдэн алим олдож олсныгоо нэгэн гэрийн улс шиг хувааж идээд улам ч их идмээр санагдсан байна. Тэгээд цөмөөрөө тарж бүх цэцэрлэгийг самнаж гарчээ. Гэвч олигтой олз олсонгүй тул арга буюу замдаа орцгоож дээ.

	Исабеков цэцэрлэг дундуур нөхдийнхөө хойноос гүйж явтал модны навч мөчир дунд нэгэн юм улсхийхийг харах шиг болсноо одоо хэр нь санаж байна. Зогсож харахад юу ч харагдсангүй тул санааны зэргэлгээ байжээ гэж бодоод жаахан гүйснээ, нэг л үзмээр санагдахаар нь эргэж ирээд хөгшин моддын дунд ургасан залуухан алимын модыг тойрон шиншилжээ. Тэр сайхан мод алтлаг өнгөтэй навчаа хаяагүй байсан тул бусдаас онцгой байв. Нарны гэрэлд гандаж шарласан навчис хатангиртан халаад чүдэнз зураад хаячихвал шууд дүрсхийн асах болов уу гэмээр байжээ. Гэтэл Исабеков нэгэн зүйлийг хараад «хүүе» гэж гайхан дуу алджээ.

	Томоос том, эрэгтэй хүний хоёр нударгын чинээ ув улаан алим нарийхан бөхгөр мөчрөө дорогш даран навчинд халхлагдаад байж байх нь тэр. Энэ залуу модноос ургасан ганц үр нь ч байсан байж болох юм.

	Исабеков хэдэн секунд алмайран байснаа үсэрч модыг өөр лүүгээ бөхийлгөөд өлмийгөөрөө зогсон байж жинтэй том алимыг таслан авчээ. Алимын сайхан үнэр ханхийхэд бүр толгой эргэх шиг болж улаан ягаан хальсны нь цаана шүүслэг зөөлөн эд туяаран харагдаж юу юугүй үмхэлмээр санагджээ. Исабеков алимаа иддэгийнхээ даваан дээр больё гэж бодлоо.

	Үүнийг нөгөө бүсгүйд өгнө! Энэ минутад тэр хүүхнийг ийнхүү санадаг байжээ. Тэр яаж санахгүй байх вэ дээ! Исабеков олон юм бодолгүй алимаа өмднийхөө хармаанд бушуухан хийх гэсэн боловч багтсангүй. Тэгэхээр нь хөвөнтэй цамцныхаа дотроос ханз татаад нүхээр нь тавьж, нөхдийгөө гүйцэхээр гүйжээ. Нөхөд нь замын машин хүлээгээд харгуй дээр зогсож байв. Исабеков алим олсон тухайгаа нөхдөдөө нуулгүй хэлэхээр шийдэж:

	— Хүүе би алим олсон. Гэхдээ хэнд ч өгөхгүй. Би түүнээ нэг хүнд бэлэг болгоно гэж хэлэхэд

	— Тэр алим чинь аль вэ? гэцгээв.

	— Энэ байна, гаднаас нь барь л даа гэхэд нөхөд нь барилж үзээд

	— Оо, ямар том юм бэ! гэцгээв.

	— Нэг хүнд гэнэ үү? Тэр чинь хэн юм бэ? гэж унжгар урт Шер өдөх байдалтай асуухад

	— Хэнд өгөх нь ямар хамаа байна, хүн бүхэн адилгүй биз дээ? гэж Исабеков хариулжээ.

	— Ганц алим олсноо чи их юманд бодож дээ гэж Шер ёжтой гэгч хэлээд Исабековын дал мөрийг алгадаж, — Хүн залилахаа боль, алив нааш гээд хөвөнтэй цамцнаас нь шүүрч тоглоом шоглоомын алин болох нь мэдэгдэхгүй булааж авахаар завдсан юм.

	Исабеков түүний гарыг хүчтэй цохисонд хажуу тийш холби үсрээд түүнийг харсан нөхөд нь инээд алдацгаажээ. Энэхэн үед нэгэн ачааны машин ирсэн тул цөм харайн гарцгаав.

	Исабеков энэхүү ер бусын алимаа нөгөө үл таних бүсгүйдээ бэлэглэхээр шийдсэн юм. Тэр бээр тэр бүсгүйтэй хотын номын санд үргэлж дайралдана. Зөвхөн түүнийг харахын тулд хотын захад байдаг хөдөө аж ахуйн дээд сургуулиасаа хотын төв рүү орой болгон ирдэг байж. Исабеков уншлагын танхимд сууж байхдаа чухам хэдийд тэр бүсгүй ирэхийг яг л мэддэг, тэсэж байж чадахаа болихдоо, юу уншиж байгаагаа ч мэдэхээ больчихдог байсан сан. Исабеков үүд рүү харсан ширээнд суух бөгөөд тэр бүсгүйг босгон дээр ирэх цагт нүдээ номоос салгаж харахад тэр хоёрын харц хоромхон зуурт тулгардаг байж. Ингэж удаан ширтэхээс бас зовно. Тэр хүүхэн Исабековын зовж байгааг мэдсэн юм шиг ялимгүй инээмсэглэн сул ширээ рүү очоод цүнхээ тавьж, ном авахаар явдаг байв. Тэгээд номоо аваад буцаж хажуугаар нь сайхан хувцасласан төв намбатай алхлан өнгөрөхийг хүртэл хүлээдэг байв.

	Энэ лав маш ухаантай, маш боловсролтой хүүхэн байх даа гэж Исабеков шагшран бодоод бахархах сэтгэл төрнө.

	Түүнийг уншлагын танхимд байсан цагт Исабеков зовлон жаргалыг амсах шиг болдог байжээ. Тэрээр түүний хажуугаас ширтэж цэвэрхэн бор царай, сайхан самнасан үс, доошоо буусан сормуус, түргэн түргэн хөдөлж дэвтэрт ямархан нэг юм үргэлж тэмдэглэж байдаг булбарай зөөлөн гарыг нь харахын хүслэн болно. Ямар нэгэн эрэгтэй хүн түүний дэргэд түр саатах юм уу, залуус ширээн дээр нь зурвас чулуудаж сайх хүүхэн уншихад хүртэл сүйд болох нь тэр. Ийм үед Исабеков ширээн дороо гараа зангидан хэний өөдөөс боловч дайрахад бэлхэн байдаг сан. Гэвч хүүхэн тэр үл бүтэх зурвасыг нь тасчиж, тэр ч байтугай жиг жугхийх инээлцэхэд анхаарах ч үгүй байхаар нь битүүдээ машид баярлан бөөн баяр болдог байжээ!

	Энэ бүсгүйн сэтгэлд би л жаахан таалагддаггүй бол өөр хэн ч таалагддаггүй байх гэж Исабеков бодно. Энэ бүсгүйн сэтгэлд таалагдах юм сан гэж хүсэхийн ихээр хүсэхдээ, ялимгүй ч атугай инээвхийлэх, толгой дохих төдийхөн болоход нь надад талтай байна гэж боддог байлаа. Гэхдээ танилцъя гэхээс зүрхлэхгүй байжээ. Тэр бүсгүй түүнд дэндүү сайхан, дэндүү боловсон юм шиг санагдаж, өөрөө бол хөдөөгийн хүдэх, хот газар мянга түмээрээ байдаг оюутнуудын нэг л байж. Бас гадаад байдлаасаа ч ичдэг байлаа. Тэр бээр фронтоос ирсэн ахынхаа өгсөн цэрэг өмд цамцтай, том бахиалтай, цэргийн аяны цүнхтэй асанжээ. Өвөл цагт бол ахынхаа шинель өмсөнө.

	Тэр бүсгүй номын санд нэлээд орой ирээд уншлагын танхим хаатал байх нь олонтоо. Түүнийг босож номоо хураалгахаар явахад Исабеков хэд гурван номоо бушуухан хамж аваад гадагш гардаг байлаа. Тэгэхдээ сангаас авсан номоо гарахад саад болохгүйн тулд нэлээн түрүүнд өгчихдөг байв. Тэгээд гудамжны нөгөө талд гараад бүсгүйн гарч ирэхийг хүлээнэ. Ийнхүү гудамжаар сүлжих хүмүүсийн завсраар харан харсаар гэрээ хүртэл нь дагана. Бүсгүй ч номын сангаас холгүй хоёр хороолол өнгөрөөд нэгэн том саарал байшинд орно.

	Исабеков ийнхүү үдээд байрандаа очихын тулд бүх хотыг явган туулдаг байлаа. Бас заримдаа хотын цэцэрлэгт орж бүжиг үзнэ. Хэрэв залуус хүүхнүүдийг зовох юмгүй барьж аваад бүслэхээр нь тэвэрч хөгжмийн аянд эргэлдэж байхыг харвал тэдэнд хэчнээн атаархдаг байсан гэж санана. Залуус авч яваа хүүхнүүддээ юм хэлэхэд цаадуул нь инээмсэглээд бүр ч хөөрхөн болох шиг санагдана. Исабеков бүжиглэх олныг харж байхдаа хамгийн сайхан, хамгийн их сэтгэлтэй болов уу гэмээр хосыг сонгон аваад эрэгтэйнх нь оронд өөрийгөө, эмэгтэйнх нь оронд энэ бүсгүйг тавьж төсөөлөн боддог байв. Ингэж бодохдоо үнэхээр дурлалт хүүхэнтэйгээ бүжиглэж, юм ярьж яваа шиг санатлаа тийм хүчтэй сэтгэдэг байжээ. Тийм үед доор дурдсан яриаг дүрслэн бодно.

	— Би зөвхөн таныг гэж л номын санд ирдгийг минь мэдэж байна уу?

	— Мэдэлгүй яах вэ. Та намайг дандаа хүлээгээд зогсож байдгийг ч мэднэ.

	— Би таныг бүхэл өдөржингөө, хичээл дээр ч, гуанзанд ч, байрандаа ч бодоод л байх юм. Кино үзэж суусан ч дэлгэцэн дээр юу болж байгааг нь мэдэхээ байчихдаг. Таныг бодож байхад надад ямар сайхан байдгийг та мэддэг ч болоосой доо.

	— Би ч гэсэн заримдаа таныг бодох нь сонин юм. Тэгээд та юунд над руу ирж юм ярьдаггүй юм бэ?

	— Тэртэй тэргүй надад сайхан байдаг. Хэрэв таныг номын санд үүр цайтал суух л юм бол би ч гэсэн таныг хараад л сууна.

	— Тэгвэл намайг залуучууд хүргэж өгдөг болчихвол та яах вэ?

	— Би тэгүүлэхгүй. Та ч гэсэн тэгүүлэхгүй, би танд хайртай юм чинь.

	— Намайг тэгүүлэхгүй гэдгийг та хаанаас яаж мэдсэн юм бэ?

	— Та ер нь тийм хүн биш

	— Та намайг огт мэдэхгүй хэр нь тэгж яаж бодно вэ?

	— Би танд их итгэдэг. Би ер нь таныг мэднэ. Тэр ч байтугай таны үс ямар үнэртэй, ярихыг чинь огт дуулаагүй хэр нь яаж инээдгийг чинь ч мэднэ. Та сайхан сэтгэлтэй, хамгийн сайхан, хамгийн ухаантай хүн гэдэгт нүдийг чинь хараад итгэж байна.

	— Үгүй та мөн зөндөө ярив аа. Тэгээд наадах чинь цөм үнэн юм уу?

	— Үнэн

	Тэр өдрийн орой Исабеков байрандаа ирээд алимаа тумбочкандаа1 хийгээд нүүр гараа угааж, бахиалаа цэвэрлэхийн тулд бушуухан гүйжээ. Номын санд очихын өмнө хувцас хунараа янзлах хэрэгтэй байлаа. Гэвч гудамд яваад цагаа харж, нэгэнт оройтсоноо мэдлээ. Өрөөнийхөн нь аль хэдийн унтчихаад байхад, Исабеков удтал эргэж хөрвөн маргааш энэ сайхан алимаа хэрхэн бэлэглэхээ төсөөлөн боджээ. Тэр яаж гайхан баярлах бол гэж бодно. Үнэндээ ийм том, ийм өнгө үнэртэй алимыг өдий үед бүх дэлхийгээс эрээд олохгүй шүү дээ. Би үүнийг яаж олсон тухайгаа, хөгшин моддын дундах залуу модны тухай, энэ мод тэр цэцэрлэгийн хамгийн залуу, оройн наранд навчис нь хэрхэн гялтганан алтарч байсан тухай цөмийг нэгд нэггүй ярина даа гэж бодно.

	Бас санасан бодсоноо уудлан хэлж, хэрхэн орой бүхэн дагадаг, бүжгийн тавцан дээр хэрхэн бүжиглэж өөрөө өөртэйгөө ярьдгаа ч хэлнэ. Тэр лав инээд алдаад «үгүй ер өө!» гэх байх даа. Энэ үгийг хэлэхдээ дооглосон бус өрөвдсөн нинжин байдлаар хэлэх байх. Тэгээд хоёулаа хамт кинонд орж зэрэгцэн сууна. Тэр цагт би ч лав кино харахгүй байх, хараад ч яах билээ. Ганцхан олигтой костюм, шаахайтай ч байхгүй яав даа. Том бахиалтай явах нь эвгүй юм даа. Гэхдээ тэр ухаантайгаас хойш үүнийг нэг их юманд бодохгүй биз дээ.

	Исабеков ийм бодолтойгоор унтжээ. Гэтэл шөнө орноосоо суга үсрэн босов. Өнөө золигийн Шер алимыг нь идэж байна гэж зүүдлээд сэржээ. Исабеков нүд аниастай хэвээрээ шахуу Шер лүү үсрэн хүрэхэд цаадах нь гудиггүй хурхирч бусад залуус ч унтаж байлаа. Тэглээ ч гэсэн тумбочкаа тэмтрэн үзэж, сая санаа амарчээ. «Байж байна шүү дээ!» гэж шивнээд унтлаа.

	Өглөөгүүр өрөөнийхөн нь салхивчаа нээж байхдаа хамраа сарталзуулан:

	— Наадах чинь ёстой алим юм даа. Яасан айхтар үнэртэй юм бэ? Чи эмнэлэгт байгаа хүнд аваачих гэсэн юм уу? Тэгвэл бушуухан аваач гэм. Тэгэхгүй бол цаад Шер чинь үмхчихнэ шүү гэлцэхэд:

	— Би бүр өчигдөр тэгье гэж бодсон, та нар л дэмжээгүй шүү дээ гэж Шер хор хуслаа.

	— Сайхан мэдээрэй! гэж Исабеков занав.

	Дараа нь цөмөөрөө хичээлд очсон боловч ямар их зовуурьтай байв аа!

	Нэгэнтээ завсарлаад орж ирсний дараа танхимд Шер алга байхыг мэдмэгц учиргүй сандраад зоологийн профессорын уншиж байгаа лекцийг таслан босож:

	— Уучлаарай багш аа! Би одоохон гаралгүй болохгүй нь гэжээ.

	— Юу болов залуу минь? гэж Профессор гайхвал

	— Би танд учраа хэлж болохгүй байна. Намайг чөлөөлж өгөөч дээ, би гуйя... гэжээ.

	Исабеков хичээлийн байрнаас суудаг байр хүртлээ нударга зангидан гүйсээр ирэхэд Шер байсангүй. Исабеков хар эрчээрээ тумбочкандаа хүрч үзэхэд алим нь яг л хуучиндаа байж байв. Исабеков баярлах ч шиг, ичих ч шиг болжээ. Өнөө муу Шер ердөө зоологийн хичээлээс оргосон хэрэг байж. Сандарч гүйсэндээ амьсгаадан орон дээрээ сууж «Шер минь намайг уучил, үүнээс хойш би чамайг хэзээ ч ингэж муугаар санахгүй!» гэж шивнэв.

	Исабеков орой болмогц алимаа сонины цаасанд ороож сугавчлаад номын сан руугаа зүглэжээ. Тэр бээр ерийнхөөсөө эрт ирсэн бөгөөд үүдэн тушаах ширээнд байр авч ном дэвтрээ дэлгэж тавиад хүлээж эхлэв. Эргэн тойрон цөм хүнтэй, зарим нь шивэр авир ярилцсаар гарч тамхилаад орж ирнэ. Энэ бүхнийг Исабеков зүүдэн дундаа үзэж байгаа юм шиг байлаа. Хүлээсээр л байв. Сонинд ороолттой улаан алим өвдөг дээр нь байсан учраас эвгүй хөдлөхөөсөө болгоомжилно. Цаг хагас өнгөрөхөд гадаа харанхуй боллоо. Нөгөө бүсгүй ирсэнгүй. Хоёр цаг боллоо. Бас л алга! Гурван цаг өнгөрлөө, бас л байдаггүй! Исабеков хүлээсээр байвч бүсгүй ирсэнгүй.

	Маргааш нь бас хичээлдээ сууж, мөн л орой болохыг хүлээж байгаад, дахиад л алимаа аваад хот руу явжээ. Ингээд номын сандаа ирж өчигдрийнхөөсөө ч илүү зовуурьтайгаар тэсэж ядан хүлээжээ. Гэнэт түүнийг үүдэн дээр үзэгдэхэд зүрхнийхээ дэлсэлтээс болоод дүлийрэх шиг боллоо. Бүсгүй ердийнхөөрөө ялимгүй инээвхийлж толгой дохих шиг болоод хажуугаар нь халти шүргэн өнгөрч түүнээс нэг ширээ алгасаад байр авч ном захихаар явлаа.

	Исабеков сэтгэл догдолсондоо мансуурах шахан, хүсэлт улаан алимаа ширээн дороо чичирсэн гараараа атган суулаа. Бүсгүй номоо авч ирээд хуучин янзаараа хэнийг ч харалгүй юу ч анхааралгүй дэвтэртээ юм тэмдэглэж гарчээ.

	Исабеков хүлээсээр л байв. Цаг өнгөрөхгүй зовоодгоороо зовоож, миний мөрөөдөл өнөөдөр биелэгдэнэ гэхээс баярламаар ч юм шиг, аймаар ч юм шиг байлаа. Бүсгүйн хажуу талаас цэвэрхэн бор царай, нямбайлан самнасан үс, түргэн түргэн хөдлөх булбарай хөөрхөн гар, бодлогошрох мэт доош буусан сормуус тэргүүтнийг нь шагшран харж, «үгүй ер өө!» гэж хэлэх байх даа хэмээн сэтгэлдээ дүрслэн суужээ. Урьд үзээгүй жаргал амсана гэхээс хоолой нь зангирч байлаа. Алимаа хариугүй иддэгийн даваан дээр өөрийн нь хэрхэн санасныгаа, дандаа бодож явдгийнхаа хувьд тийн санасныгаа нэгд нэггүй хэлж, ямар нэгэн сайн сайхан юмтай учрахдаа өөртэй нь хамт байж хамт баярлалцах сан гэж боддог, зөвхөн тантай л цуг байвал сэтгэл дүүрэн байх сан гэх мэтээр хэлнэ дээ гэж бодлоо.

	Гадаа аль хэдийн харанхуй болсон тул хүмүүс тарж эхэлсэн боловч нөгөө бүсгүй суусаар л, Исабеков хүлээсээр л байж. Тэгтэл бүсгүй юм хумаа хурааж эхлэхэд Исабеков дэвтрээ бушуухан цүнхэндээ чихээд сонинд боосон алимаа барьсаар гадагш гарчээ. Тэр бээр гудамжны нөгөө талд гарч оволзсон зүрхээ намжааж ядан зогсов. Ам хатаад юм уумаар санагдана. Удалгүй бүсгүйн өсгийн чимээ чулуун шатаар тог тогхийх нь сонсогдсоор дэнлүүний бүдэг гэрэлд орж ирсэн нь богино пальтотой хэчнээн дэгжин сайхан харагдсан гэж санана. Исабеков алимаа элгэндээ барьсаар түүн рүү ойртохчоон болоход хажуугаар дуугүй өнгөрлөө.

	— Хүүеэ! гэж Исабеков зориггүй нь аргагүй дуудмар болоход

	— Өөв, та юм хэлэх гэв үү? гэж хүүхэн эргэн зогслоо. 

	Исабеков бүлх залгисан юм шиг таг болов. Тэгснээ:

	— Би т-т танд алим авчирсан гэж биеэ албадан хэлэхэд нь

	— Алим ий? Сонин юм болох нь ээ! Та намайг алим идэж үзээгүй гэж санаа юу? гэлээ.

	— Үгүй ээ, би олсон юм гэвэл:

	— Тэгээд юу гэж? Та ер нь яах гээд байгаа юм бэ, би ойлгохгүй байна гэж эгдүүцэн хэлээд эргэж ч харсангүй явчихжээ.

	Тийнхүү тэр хүүхэн улаан алимаас зугтсан юм.

	Тэгэхэд Исабеков түүний хойноос алмайран ширтэж, эрдэнэ мэт санасан юмаа барьсан хэвээрээ, мэл гайхаж цэл хөхрөн зогсжээ. Улаан алимтай уялдуулан төсөөлж байсан сайхан бүхэн нь нэгмөсөн алга болоод бүх юм юу ч биш болох шиг болжээ.

	Исабеков толгойгоо унжуулан байрныхаа зүг гэлдэрч явснаа өнөө алимаа байдаг хүчээрээ харанхуйн дундуур чулуудаж орхиход ямар нэгэн хана оноод пүдхийх нь дуулдсан байна.

	Тэр бээр яг согтуу хүн шиг эзгүй гудамжны голоор явахад хааяа нэг машин ирэх боловч тойрон өнгөрч байв.

	Тэр цагаас хойш олон олон хүүхэнтэй танилцсан боловч нэгэнд нь ч улаан алим өгье гэж санагдсангүй билээ. Бас тэр хүүхнүүд ч хүсээгүй юм.

	Гэлээ ч гэсэн насан туршдаа улаан алим өгөөч гэж шахаж шаардсан нэг хүүхэн дайралджээ. Тэр нь түүний эхнэр Сабира байсан юм. Исабеков энэ тухай намрын цэцэрлэгийн хашааны дэргэд сууж байх энэ үедээ боджээ.

	Исабеков Анара хоёр оройхон хэрд гэрийн зүг хөдлөхөд харанхуй болж хотын гэрэл асаад намрын шар навчис гудамжаар нэг унасан байлаа.

	Исабеков тамхиа гаргаж, асаагуураа дартал Анарагийн гарт өнөөх улаан алим нь байж байв.

	— Яав, чи идээгүй юм уу? гэж асуухад нь

	— Үгүй ээ, ээждээ тавьсан юм гэж охин нь аяархан хэлжээ.

	— Ээждээ ий? гэж Исабеков хэлээд хоолойнд нь юм тээглэх шиг болж, — Зөв дөө, бид ээждээ аваачна гэж хэлсэн юм.

	Тэр хоёр өөр юм ч ярьсангүй. Исабеков охиныхоо тухай бодож, энэ минь цөмийг нь ойлгож байгаа байх нь. Үргэлж л ийм яваасай. Өөрийнхөө улаан алимаас хэзээ ч битгий татгалзаасай гэж боджээ.

	Исабеков ийн бодсоор юу ч бичсэнгүй.

	Өглөө аавынхаа унтаж байхад Анара босоод ширээн дээр Москвад явуулах цахилгаан утас байхыг харлаа. Түүнд «Сабира, бид чамдаа очлоо» гэсэн байв. Охин үзэг аваад түүний хойноос залган «Ээж ээ, биднийг угтаарай. Бид тандаа улаан алим аваачна» гэж тод гэгчээр бичиж орхижээ.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1966 оны хэвлэл “КИРГИЗИЙН ЦОМОРЛОГ” номын ГАРЧИГ

	ЯРУУ НАЙРАГ

	 

	С. Токтохуул

	Аугаа Лениний төрүүлсэн эх аяа ямар их азтай вэ?

	Эжий минь баяртай

	Гяндангийн гомдолт шүлэг 

	Гудамжинд намайг нөгчөөсэй гэж бод оо юу? 

	Төрсөн нутгийн бараа хараад Тохтохуулын дуулсан дуу 

	Юу сайхан бэ?

	Цэцэглэцгээ! 

	Алимхаднд

	Амьд явахын баясгалан 

	Арзмаат-д 

	Зон олон минь баяртай 

	Амьдрал

	Шүлэгчид сургаж дуулсан дуу

	Хүчнийхээ бий дээр хөдөлмөрт дасаарай

	 

	С. Абдукеримова

	Үеийнхэндээ

	Цагаан үүл 

	 

	С. Абды кадырова

	Аавын хүслэн

	 

	К. Акаев

	Дотно байдал

	 

	X. Алимжан

	Эргэж ирээд 

	 

	М. Буларкиева

	Эх нутаг минь 

	Миний нутаг 

	Амьд явбал аз жаргалтай 

	 

	С. Жусуев

	Бүргэд

	 

	К. Малыков

	Киргизийн эх орон 

	Фиделийн хөрөг 

	Гэр бүл 

	 

	Р. Рыскулов

	Эх орон минь цогцол 

	 

	Б. Сарногоев

	Сары-Челек нуур

	Киргиз хүнд

	 

	Я. Шираза

	Элсэн чихэр 

	 

	А. Токтомушев

	Энэ дэлхий мэдэг

	 

	Киргизийн зүйр цэцэн үгс

	 

	ӨГҮҮЛЛЭГҮҮД

	 

	Ч. Айтматов

	Улаан алим

	 

	Н. Байтемироз

	Шаирын алдаа

	 

	Ш. Бейшнелиев

	Чинара

	 

	Ж. Токомбаев

	Нэгэн дууны нууц 

	 

	А. Эшмамбаетов

	Бургасны ёроолд

	 

	 


1966 оны хэвлэл “КИРГИЗИЙН ЦОМОРЛОГ” номын ХЭВЛЭН НИЙТЛЭЛИЙН МЭДЭЭЛЭЛ

	 

	Монголын зохиолчдын эвлэл

	 

	КИРГИЗИЙН ЦОМОРЛОГ

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО 

	УЛААНБААТАР

	1966

	 

	Редактор Б. Чойндон

	 

	Техн. ред. Г. Долгоржав

	Хянагч Ө. Шаравдорж

	 

	1966 оны 9-р сарын 7-нд өрөлтөд оруулж, 

	1966 оны 10-р сарын 24-нд 

	3000 ширхэг хэвлэв.

	 

	Хэв. хуудас 4.5 

	Хэв. нэгж хуудас 6,3 

	Цаасны хэмжээ 70x108 1/32. 

	 

	Зах № 347

	 

	Сүхбаатарын нэрэмжит Хэвлэлийн Комбинат. 

	Улаанбаатар, Сүхбаатарын талбай. 2,

	 

	
Заметки

		[←1]
	 Шүүгээндээ (ЦБ)




cover.jpeg





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





